
Kyotomi isumaqatigiissummi piffissap pisussaaffeqarfiusup aappaani (2013 - 2020) 
pisussaaffiliinermi Namminersorlutik Oqartussat nunatut tunuarsimaarfeqarnissaat 
pillugu Inatsisartut aalajangiiffigisassaattut siunnersuut. 
(Ineqarnermut, Pinngortitamut Avatangiisinullu Naalakkersuisoq) 

Nunarsuarmioqataanermi aamma Kalaallit nunaat akisussaaffeqarpoq nunatut allatulli nu-
narsuarmi gas-sinik silaannarmik kissakkiartortitsisartunik sapinngisamik minnerpaamik 
atuinissamik siunnerfeqassalluni, tamannami aamma pissusissamisoorpoq peqataaffigi-
uartariaqarlunilu. 

Kalaallit Nunaanni pinngortitamik atuinerput  paarsinerpullu  pingaartillugu annertusiartuin-
nartoq nuannaarutigissallugu pissutissaqarpugut, tassami nukissiutit mingutitsinngitsumik 
ingerlasut erngup anorip seqernullu nukingi ataavartut atorlugit nukissiornerit ingerlassagut 
qiviaraani  kukkuallaarunanngilagut oqarutta taamatut avatangiisinut mingutitsinngitsumik 
nukimmik  atuinermik siuttunut ilaagatta nunarsuarmilu allanut maligassiullutalu tikkuussi-
gatta, uagut aamma akisussaassuseqarluta nunatsinni ineriartortitsisugut allat qanoq isu-
maqatigiissuteqarfiginissaat utaqqinagit, tamannalumi politikkikkut angusaq kusanarluin-
nartoq tulluusimaarutigissallugu pissutissaqarpugut nuannaarutigissallugu. 

Kalaallit nunatsinni ukiuni makkunani aningaasarsiornikkut minnerunngitsumillu aamma 
suliffissatigut inuussutissarsiornikkullu annertuusaanissamik siunnerfeqarnitsinni, kiisalu 
nunatta imminut napatinnerulernissaanut ineriartortitsiniarnitsinni pinngitsoorsinnaanngilar-
put ilaatigut gas-sinik silaannarmik kissakkiartortitsisartunik aamma atuisariaqassagatta 
tamannalumi nunarsuarmioqatitta paasissagaat neriuutigeqaarput. 

Nunarsuarmi nunat suliffissuaqarfiusut killeqanngitsumik ineriartortitsisimapput allaat ullu-
mikkut silap pissusaanut sunniuteqapiluttumik, tamannalu issittumi najugaqartugut misigil-
luarparput pingaartumik pinngortitap allanngornera misinnarluartoq, aammalu issittumi 
uumasoqatigiinnut sunniuteqapilussinnaasoq misigillualerparput. Soorunami aamma issit-
tumiikkatta silaannap kissarnerulernera aamma kiassarnerup minnerulerneranik ilaatigut 
kinguneqartoq ajoriinnassallugu ajornakusoorpoq. 

Ilumoortoq nassuerutigisariaqarparput Kyotomi isumaqatigiissut mannakkutut ilusilik inger-
laannassappat nunatsinni ineriartortitsinissatsinnut naleqqutinngitsoq oqaatigisariaqarat-
sigu, tassami maani suliffissuaqarnikkut killiffipput nunanut suliffissuaqarfiusunut naller-
suussinnaanngilluinnarmat allanut naleqqiullugu annikingaarmat ilaatigut annertuumik er-
numatigissallugu pissutissaqarpallaanngitsoq Siumumit oqaatigissagatsigu. 

Ukiuni makkunani nunarput pissanganarluinnartumik nunarsuarmioqatitsinnik soqutigi-
neqarluni malinnaaffigineqarpoq, pingaartumik aatsitassarsiornikkut oliasiornikkullu sulif-
feqarfissuanngorsinnaanera pillugu. 

Nalunngilarput aatsitassarsiornikkut oliasiornikkullu ingerlatsinerit annertusigaangata 
aamma pinngortitap innarlerneqarsinnaanera qaninnerulertartoq aammalu nukissiutit gas-
sinik silaannarmik kissakkiartortitsinnaasunik ikummatillit atorneqarnerulertartut tamakkulu 
nunatsinni pinngitsoortinniarlugit sapinngisamik nukissiuutit mingutitsinngitsut nunatsinni 
inerisaanermi annertunerpaamik atorneqarnissaat politikkikkut piumasarissallugu Siumu-
mit oqatigissallugu pissusissamisoorluinnartutut isigigipput. 

Soorunami tamanna ilaatigut ajornakusoorsinnaavoq pingaartumik aatsitassarsiorfiusin-
naasut eqqaanni assersuutigalugu erngup nukinganik sanaartorfissaqanngippat taava 
ilaatigut gas-sinik silaannarmik kissakkiartortitsinnaasunik nukissiutinik sananissaq pin-
ngitsoorneqarsinnaassanngimmat, kisiannili Naalakkersuinikkut siunniuffigineqartoq sa-
pinngisamik annertunerpaamik nukissaq mingutitsinngitsoq atorneqartunut ilaatinneqar-
tassasoq isumalluarfigalugu Siumumit oqaatigissavarput. 

Taamatut oqaaseqarluta Naalakkersuisut gas-sinik silaannarmik kissakkiartortitsinnaasu-
nik killiliiniarlutik sulinerat tamakkiisumik Siumumit taperseripput oqaatigissavarput. Nuna-
rput akisussaaffeqarpoq aammalu nukissiornikkut takutitsilluarsimaqaagut, erngup nuki-
nganik nukissiornerput allanik nallersimaneqanngitsoq aamma tulluusimaarutigissavarput 
takutitsilluarnerput malunnarlunilu misinnarluarmat. 


